                    СОРАБОТКА СО РАБОТОДАВАЧИТЕ

Постигнувањето повисоко ниво на БЗР е условено и од воспоставувањето на потребна соработка меѓу работодавачите, работниците и нивните синдикати, со вклучување на медицината на трудот, индустриската хигиена, токсикологијата, инженерството, ергономијата, психологијата и други научни области.

Обврска на работодавачите е да ги почитуваат правните акти според кои треба да ја организираат безбедноста во работниот процес. Со цел да се намалат ризиците потребно е од страна на работодавачите уште при самото организирање на работните процеси да преземат превентивни контролни мерки, како: елиминација, супституција, инженерски контроли, обезбедување лични заштитни средства, средства за прва помош, противпожарна заштита, како и обучување на вработените на ризичните места, здравствени прегледи во временски периоди предвидени со Законот за безбедност и здравје, соодветна заштита на жените, младите, повозрасните, како и инвалидизираните лица. 

Посебно е важно работодавачите да посветат внимание на превентивните мерки, бидејќи локалните, системските, акутните и посебно хроничните последици се многу негативно и по здравјето и работоспособноста на работниците.

Во превентивните мерки спаѓа заштитата од психичкото вознемирување, односно мобингот. Психичкиот притисок станува се поактуелен. Во средините каде е присутен се нарушува здравјето на работниците и се намалува обемот и квалитетот на работата. Мобингот мора да се третира како прикриен извор на опасности во утврдувањето на политиките и стратегиите за безбедност и здравје.
